
Stovnurin 
liggur væl
í Suðuroy
Brúkaraumboðið er óheft, men fíggjarliga og 
fyrisitingarliga varðar stovnurin av Vinnumála­
ráðnum. Landsstýrismaðurin ivast onga løtu 
í, at tað var rætt at leggja stovnin uttan fyri 
miðstaðarøkið

Atfinningarnar ímóti at fara heilt til 
Suðuroyar við Brúkaraumboðnum vóru 
nógvar í byrjanini, tá landsstýrismaðurin 
í vinnumálum gjørdi av at leggja stovn­
in í Vági. Johan Dahl ivast tó onga løtu 
í, at avgerðin var røtt.

– Samgonguflokkarnir hava avtalað, 
at nýggir almennir stovnar skulu leggj­
ast uttan fyri Havnina, og tað er hetta, 
vit gera, slær Johan Dahl fast.

Hann heldur, at tey sum hava funnist 
at avgerðini, hava mistikið seg, tí higar­
til hevur Brúkaraumboðið verið ein stór 
»succes«, sum hann málber seg. Hetta 
vísa øll málini, sum stovnurin hevur 
tikið upp hesa stuttu tíðina, hann hevur 
virkað. Tað tykist ongan týdning at 
hava, at stovnurin liggur langt frá Havn­
ini.

Upp á spurningin um tað ikki sker í 
eyguni, tá landsstýrisfólk velja at leggja 
nýggjar almennar stovnar í sínum polit­
iska heimabeiti, svarar landsstýrismað­
urin í vinnumálum:

– Eg haldi tað vera heilt burturvið at 
fokusera upp á hetta, tí tað snýr seg ikki 
um, hvar stovnurin er lagdur, men at 
tað veruliga ber til at leggja almennar 
stovnar aðrastaðni enn í miðstaðar­
økinum. Aðrir partar av landinum skulu 
eisini hava ágóða av nýggjum almennum 
arbeiðsplássum. Og við teldu, telefon 
og teimum annars góðu samskiftis­
møguleikunum, vit hava í dag, ber til at 
arbeiða hvar sum helst. Í tann mun 
tørvur er á tí, kann hann vera í Havnini, 
meðan hann í frið og náðum kann sita í 

Suðuroy og arbeiða hinar dagarnar, sig­
ur Johan Dahl. 

Landsstýrismaðurin er greiður yvir, 
at eitt starv ikki flytir tað stóra, men 
onkrastaðni mugu vit byjra, heldur 
hann.

– Við fjarleikanum og bert sjóvegis 
sambandi er Suðuroyggin verri fyri enn 
flest onnur øki, og ti má serliga hetta 
øki havast í huga, tá nýggj arbeiðspláss 
verða sett á stovn, sigur landsstýris­
maðurin.

Lægri játtan enn ætlað.
Upprunaliga varð lagt upp til, at árliga 
játtanin til Brúkaraumboðið skuldi vera 
1,9 mió. krónur, men tá stovnurin kom 
á fíggjarlógina, varð upphæddin skarv­
að niður í 1,2 mió. krónur. Hetta gjørdi, 
at peningur ikki var til fleiri fólk. 
Ætlanin var annars at seta skrivara og 
ein løgfrøðing afturat Andrassi Holm 
Arge, ið sjálvur er løgfrøðingur. Ístaðin 
hevur Brúkaraumboðið valt at keypa 
sær ráðgeving uttanífrá. Ein skipan, ið 
virkar væl, heldur landsstýrismaðurin í 
vinnumálum. 

– Brúkaraumboðið hevur víst, at tað 
ber til reka virksemið fyri ta játtan, sum 
nú einaferð er. Nógvir stovnar hava 
kanska í so lítla játtan, men í hesum 
tíðum mugu øll spara, og tí kann hesin 
nýggi stovnurin heldur ikki rokna við 
hægri játtan fyribils, sigur Johan Dahl. 

Landsstýrismaðurin ivast tó ikki í, at 
sum frálíður fara almennir stovnar í 

størri mun at arbeiða upp á tvørs, har 
hetta letur seg gera og er natúrligt. Til 
dømis við at veita løgfrøðiliga ráðgev­
ing ella sínamillum hjálpa hvørjum 
øðrum við at loysa aðrar uppgávur.  

Johan Dahl heldur, at lógarheim­
ildirnar fyri Brúkaraumboðið áttu at 
verið víðkaðar, so eitt nú fíggjarkervið 
verður fevnt av virkisøkinum hjá stovn­
inum. 

– Danir hava »Pengeinstitutternes 
Ankeinstitut«, har peningastovnar ella 
onnur kunnu venda sær og klaga, um 
ein kappingarneyti tykist bróta markn­
aðarføringslógina. Tann møguleikan 
eiga vit eisini at hava í Føroyum, heldur 
Jóhan Dahl. 

Landsstýrismaðurin í vinnumálum 
vísir á, at tá bankapakkarnir komu, 
góvu teir danska Brúkaraumboðnum 
heimild at stevna bankum, sum ikki 
halda marknaðarføringslógina. 

Í løtuni førir danska brúkarastýrið 
royndarsakarmál fyri nøkur viðskifta­
fólk hjá Jyske Bank fyri vánaliga 
ráðgeving í sambandi við pensjónsíløgur. 
Bankin lovaði ein vinning upp á sjey 
prosent um árið, men viðskiftafólkini 
hjá Jyska Bank hava ístaðin mist til­
samans einar 800 mió. krónur.  Tað er 
komið fram, at virðisbrøvini høvdu 
sera stóran váða, og nú skal rætturin 
taka støðu til, um bankin helt sína 
skyldu og greiddi kundunum frá stóra 
váðanum.

– Hendan fyrsta tíðin við føroyskum 
brúkaraumboði vísir greitt, at onki er til 

hindurs fyri at leggja almennar stovnar uttan 
fyri miðstaðarøkið, heldur landsstýrismaðurin 

í vinnumálum, Johan Dahl

Ivaleyst er tað sjálvbodnum felags­
skapum fyri at takka, at brúkaraáhuga­
mál eru gjørd sjónlig og mett so týð­
andi, at grannalond okkara í dag hava 
sett á stovn brúkarastovnar beinleiðis í 
miðfyrisitingini. Heitini á hesum stovn­
um eru brúkarastýri ella brúkaraverk. 
Knýtt at hesum stovnum við felags 
skrivstovu eru brúkaraumboð og brúk­
arakærunevndir, sum virka óheft av 
miðfyristitingini.

Hóast føroyska skipanin er bæði 
nýggjari og minni enn tær í hinum norð­
urlondunum, so líkist okkara skipan 
mest tí donsku og norsku, ið báðar eru 
sjálvstøðugar og óheftar. Tað merkir, at 
skott er ímillum politisku skipanina og 
brúkarafyrisitingina.

Bæði í Finnlandi, Svøríki og Íslandi 
eru hesar skipanir undir beinleiðis ráð­
harraeftirliti og liggja í ávísan mun 
saman við øðrum almennum stovnum.

Danmark
Danska lógin um marknaðarføring og 
brúkaraumboðið verður lýst soleiðis. 
Sambært marknaðarføringslógini hevur 
brúkaraumboðsmaðurin eftirlit við, at 
bæði privatar og almennar fyritøkur 
ikki bróta góðan marknarføringssið. Ei 

heldur at hesar fyritøkur bróta lógina í 
aðrar mátar, eins og tær halda tær regl­
ur, sum vinnumálaráðharrin hevur sett í 
gildi. Brúkaraumboðsmaðurin kann 
taka stig til, at rættarmál í Sjó- og Hand­
ilsrættinum í Keypmannahavn um at 
seta bann fyri ávísum atgerðum, sum 
stríða ímóti marknaðarføringslógini. 
Her kunnu bøtur koma upp á tal, men 
eisini onnur revsing, um brot er framt á 
aðrar lógir. Eins og í Føroyum kann 
koma upp á tal at boða løgreglu ella 
ákæruvaldi frá, um tørvur er á at seta 
nærri kanningar í verk. Í sambandi við 
ónøktandi handlar ber til hjá brúkarum 
at venda sær til eina almenna brúkara­
kærunevnd, ið hevur heimild til at skera 
ígjøgnum.

Noreg, Svøríki og Grønland
Norska og svenska lóggávan líkist nógv 
teirri donsku, og koma vit tí ikki nærri 
inn á hesar. Ein munur er tó, at norska 
skipanin – eins og tann danska – er óheft 
at politisku skipanini. Tað er tann 
svenska ikki. Eisini grønlendska lóg­
gávan líkist teirri donsku, men eftirlitið 
og brúkaratænastan eru ikki so væl 
útbygd sum í Danmark og hinum lond­
unum.  

Ísland
Í Íslandi liggur arbeiðið á brúkaraøkinum 
í stóran mun uttan fyri ta almennu skip­
anina, og landið hevur hvørki alment 
brúkaraumboð ella kærunevnd. Eftir 
hvat skilst á brúkaranevndum har, er 
hetta ein veikleiki við skipanini. Brúk­
arasamtakið í Íslandi er ein sjálvstøðug 
skipan, sum er stovnað av vanligum 
brúkarum. Umframt at upplýsa og hava 
ein virknan leiklut á brúkaraøkinum, 
viðger íslendska brúkarasamtakið 
kærumál, har einstaki brúkarin kann 
leita sær hjálp í sambandi við ein ónøkt­
andi handil. Í øðrum norðurlondum eru 
tað í stóran mun almennir stovnar, ið 
veita hesa tænastu. Sjónarmiðið hjá 
politisku skipanini hevur frá byrjan av 
verið, at við at skipa seg á henda hátt, 
er tað fíggjarliga lættari fyri eitt land 
við so lágum fólkatali. Hetta sjónar­
miðið tekur íslendska brúkarasamtakið 
ikki undir við. 

Finnland
Við ávísum frávikum og størri almenn­
um eftirliti er finska skipanin rættiliga 
lík teirri íslendsku.

Ymsar skipanir í norðurlondum
Hóast tað almenna í flestu norðurlondum hevur eftirlit við brúkaraøkinum, er tað í stóran mun 
sjálvbodnir felagsskapir, sum hava lagt orku í at verja áhugamálini hjá brúkarum mótvegis vinnuligum 
áhugamálum

Føroyski hátturin at skipa brúkaraøkið líkist mest tí danska og norska og minst tí íslendska og finska


